
Tschinquanta tumbins
atras il Stretg
La Quotidiana ha visità in plazzal da ba-
jegiar che ha dà bler da discuttar: La no-
va pista dal Stretg a Laax. 6

■ COMMENTARI

Biars ein clamai,
paucs vegnan eligi

DA MARTIN CABALZAR

M algrad ch’ei dat uonn
neginas demissiuns tier

la representanza grischuna el
Parlament federal dat ei quella
gada tontas candidatas e tons
candidats sco aunc mai. Ils
mandats el Parlament federal
ston pia haver vinavon cala-
mita e quei ton tier ils umens,
tier las dunnas sco tier la giu-
ventetgna. Quei ei bien aschia,
sensibilisescha vasts cerchels
dalla populaziun pils fatgs po-
litics, fructifichescha il dis-
cuors, promova il dialog e dat
al suveran la pusseivladad da
selecziunar ed eleger.

P er recaltgar tontas vuschs
sco pusseivel applicheschan

candidats e partidas dabia
tactica, trics aritmetics e pele-
grineschan stediamein pigl en-
tir cantun entuorn per sefar
enconuschents e gudignar la
cuida dil suveran. Per pliden-
tar specificamein las dunnas e
la giuventetgna presentan ins
gliestas specialas. E s’entelli che
vegliadetgna, aspects regiunals
e confessiunals e forsa schizun
estetics e pecuniars giogan ina
rolla centrala cu ei setracta da
nominar ils candidats.

E malgrad la gronda
schelta vegn a semidar

smaledet pauc suenter ils 21
da settember. Ei drova pign
talent da divinader per profe-
tisar che la delegaziun gri-
schuna a Berna vegni ad esser
pressapauc la medema sco to-
chen dacheu e quei ton ella
constellaziun persunala sco
derivonza politica.

T onaton ein surpresas
politicas e persunalas

mai d’exclauder diltut. Reus-
sescha ei als socialdemocrats
cun las locomotivas Andrea
Hämmerle e Silva Semadeni
da (re)conquistar il sez liberal
suenter che las partidas bur-
gheisas battan separadamein e
senza allianza? Reussescha ei
quella ga a Vincent Augustin
(pcd) da vargar Sep Catho-
mas (pcd) e sto Jürg Michel
(pld) schar la precedenza ad
in auter collega da partida?
Ei la renunzia alla colligia-
ziun da gliestas stada in cletg
ni in puccau? Cul cedel da
votar has era Ti la schanza
d’influenzar la risposta!

62 vulan ir a Berna
Elecziuns dil cussegl dils stans e dil cussegl naziunal el Grischun

DA MARTIN CABALZAR

■Ellas elecziuns naziunalas dils
21 da settember 2007 elegia il
Grischun per l’emprema gada il
medem di ton ses representants
el cussegl naziunal sco el cus-
segl dils stans. Pils tschun man-
dats dil cussegl naziunal stattan
21 candidatas e 38 candidats a
disposiziun. Per las duas sutgas
el cussegl dils stans dat ei treis
aspirants. Quei ei in diember da
record. Aunc mai ha ei dau tontas
gliestas e tons candidats per las
elecziuns dil cussegl naziunal e quei
malgrad ch’ei ha dau quella gada
neginas demissiuns. Il fatg ch’ei dat
uonn buca meins che 59 candidats
reparti sin 13 gliestas ei d’attribuir
al fatg che treis partidas grondas

(pcd, pld e ps) sepresentan uonn
cun duas gliestas. Vidlunder ve-
gnan quater gliestas da partidas
giuvnas. Damai ch’il termin d’an-
nunzia scada pér ils 3 da settember
eis ei buc exclaus ch’ei dat aunc ul-
teriurs candidats.

Neginas demissiuns
Ils cussegliers naziunals en uffeci
candideschan tuts per ina ulteriura
perioda. Igl ei quei il socialdemo-
crat Andrea Hämmerle (dapi 1991,
Brigitta Gadient dalla pps (dapi
1995), Hansjörg Hassler dalla pps
(dapi 1999), Sep Cathomas dalla
pcd (dapi 2003) ed il liberal Jürg
Michel dalla pld che ha remplazzau
all’entschatta da 2007 siu collega
da partida Duri Bezzola ch’ei sere-
tratgs anticipadamein. A recandi-

dar silla gliesta socialdemocratica
vegn Silva Semadeni che ha appar-
teniu da 1995-99 al cussegl naziu-
nal.

Ton la pcd sco la pld han dau
canaster per ina colligiaziun da
gliestas. Suenter ch’ils Verds renun-
zian ad in’atgna candidatura ei era
ina coaliziun seniastra pauc proba-
bla. Colligiadas vegnan denton las
gliestas da giuvens e da dunnas cul-
las gliestas principalas da lur parti-
da.

Ils dus representants grischuns
el cussegl dils stans Christoffel
Brändli (pps) e Theo Maissen (pcd)
ein vegni eligi cumineivlamein
1994 el Parlament federal. Era
quella gada han ils socialdemocrats
nominau cun Johannes Pfenninger
in candidat alternativ.

Elecziuns dil cussegl naziunal avon quater onns: da sen. Hansjörg Hassler (pps), Brigitta Gadient (pps), Sep
Cathomas (pcd), Duri Bezzola (pld) ed Andrea Hämmerle (ps.) Muort sia demisisun anticipada ei Duri Bezzola
vegnius remplazzaus all’entschatta da 2007 da Jürg Michel (pld). FOTO P. DE JONG

Calmy-Rey viseta la Rumantschia
■ (mc) Sin sia visita en il Gri-
schun è la presidenta da la con-
federaziun Micheline Calmy-Rey
s’inscuntrada en Val Müstair cun
la populaziun ed a Cuira ha ella
discutà cun exponents da la Ru-
mantschia. Mesemna saira è la
presidenta da la confederaziun Mi-
cheline Calmy-Rey vegnida bene-
ventada gentilmain en Val Müstair.
Ella ha visità la Claustra San Jon, il
Museum Stelvio/Umbrail e la Tes-
sonda a S. Maria. La saira ha gì lieu
ina sentupada cun la populaziun.
L’auter di è Calmy-Rey s’inscuntra-
da a Cuira cun exponents da las in-
stituziuns rumantschas che han in-
furmà da lur lavur ed exprimì lur
plaschairs, quitads e giavischs.

A Cuira è Micheline Calmy-Rey s’inscuntrada cun exponents da Chantun, Lia Rumantscha, Societad Retoru-
mantscha, La Quotidiana, Agentura da novitads rumantscha e Radio e Televisiun Rumantscha. FOTO N. SIMMEN

La chasa
da mobiglias
en Surselva.

■ ELECZIUNS NAZIUNALAS

Seria d’informaziun
en La Quotidiana

(mc) Ils 21 d’october han las
elecziuns naziunalas 2007 liug.
Per l’emprema gada han las
elecziuns dil cussegl naziunal e
dil cussegl dils stans liug el Gri-
schun il medem di. El decuors dal-
las proximas jamnas vegn LQ a
presentar partidas, gliestas e candi-
dats tenor il concept electoral com-
municaus a partidas e candidats.
En ina intervista pli gronda presen-
ta La Quotidiana ils cussegliers en
uffeci. Oz dein nus l’entschatta cul
cusseglier naziunal cristiandemo-
crat Sep Cathomas. El representa il
Grischun dapi 4 onns a Berna. Sep
Cathomas ei staus president com-
munal e deputau e presidiescha da-
pi 8 onns la Regiun Surselva.

Ei suonda ils purtrets dallas par-

tidas e dallas gliestas sco era ina
cuorta presentaziun dallas candi-
datas e dils candidats screts dil can-
didat sez. La redacziun sestenta per
ina informaziun objectiva ed equi-
librada, la propaganda per singulas
partidas e canditads ei denton il
pensum dallas partidas e dallas cu-
missiuns electoralas. LQ/anr vise-
tan ella regiun mo arranschaments
culla participaziun da pliras parti-
das. Las partidas sezzas san denton
inoltrar in cuort rapport.

LQ ei buc in biro da transla-
ziun e publichescha mo rapports,
brevs da lecturs e recumandaziuns
electoralas che vegnan inoltradas
per romontsch.

